
VENDIM 

 

 

Data e miratimit: 13 prill 2011  

 

 

Lënda nr. 20/10 

  

Dragica JEVIĆ 

  

kundër  

  

UNMIK-ut  

  

Paneli Këshillëdhënës për të Drejtat e Njeriut, i mbledhur më prill 2011, 

me anëtarët vijues të pranishëm: 

 

Z. Marek NOWICKI, Kryetar 

Z. Paul LEMMENS 

Znj. Christine CHINKIN 

 

Të ndihmuar nga  

Znj. Anila PREMTI, Ushtruese detyre e zyrtares ekzekutive 

 

 

Pas shqyrtimit të ankesës së sipërpërmendur, të paraqitur në pajtim me nenin 1.2 të 

Rregullores së UNMIK-ut nr. 2006/12 më 23 mars 2006 për themelimin e Panelit 

Këshillëdhënës për të Drejtat e Njeriut, 

 

Pas diskutimeve të zhvilluara, duke përfshirë edhe ato përmes mjeteve elektronike, në pajtim 

me Rregullën 13 § 2 të Rregullores së vet të punës, vendosi si në vijim: 

 

 

I. PROCEDURA PRANË PANELIT 

 

1. Ankesa u paraqit më 22 mars 2010 dhe u regjistrua në të njëjtën ditë.  

 

 

II. FAKTET  

 

2. Ankuesja është banore e Lipjanit. Ajo ankohet se i ka raportuar Policisë së UNMIK-ut, 

UNMIK-ut dhe Komunës së Lipjanit për incidentet e ndryshme lidhur me pronën e saj 

nga viti 1999 deri më 2010, por se nuk ka marrë asnjë përgjigje lidhur me këtë.  

3. Është siguruar një listë me datat dhe numrat e lëndëve për incidentet e ndryshme që janë 

raportuar nga ankuesja gjatë periudhës 2000-2002, e cila ishte nxjerrë nga baza e të 

dhënave nga Njësia e hetimeve të Policisë së UNMIK-ut më 17 dhjetor 2002. Incidentet e 

raportuara përfshinin vjedhjen me thyerje, eksplodimet me granata/mina/, dëmet 

kriminale, vjedhjet dhe sulmet ndaj pasurisë së saj. 

 

4. Ankuesja thekson se janë regjistruar edhe incidente të tjera për periudhën 2002-2010 në 

stacionin e Policisë në Lipjan. Mirëpo, dëshmia e vetme që ajo e kishte siguruar ishte një 

raport nga Policia e Kosovës, i datës 7 dhjetor 2009, për dëmet që i janë shkaktuar një 

muri mbrojtës të shtëpisë së ankuesit.  

 

5. Më 9 dhjetor 2008, përgjegjësia e UNMIK-ut për sa i përket policisë dhe drejtësisë 

përfundoi me marrjen e kontrollit të plotë operacional në fushën e sundimit të së drejtës 

nga Misioni i Bashkimit Evropian për Sundimin e Ligjit në Kosovë (EULEX), pas 

deklaratës së Kryetarit të Këshillit të Sigurimit të Kombeve të Bashkuara më 26 nëntor 

2008 (S/PRST/2008/44), duke përshëndetur angazhimin e vazhdueshëm të Bashkimit 

Evropian në Kosovë. Ndërmjet 9 dhjetorit 2008 dhe 30 marsit 2009, të gjitha dosjet e 

lëndëve penale të ruajtura nga Departamenti i Drejtësisë së UNMIK-ut dhe Policisë së 

UNMIK-ut iu dorëzuan homologëve të tyre në EULEX.  

 

 

 

III. ANKESA  

 

6. Ankuesja nuk thirret në mënyrë të veçantë në ndonjë të drejtë. Mirëpo, nga ankesa 

kuptohet se ajo ankohet për dështimin e Policisë së UNMIK-ut, UNMIK-ut dhe komunës 

së Lipjanit që t’ju përgjigjet incidenteve të ndryshme të raportuara lidhur me pronën e saj 

gjatë periudhës 2000-2010. 

 

 

IV. LIGJI 

 

7.  Para se të shqyrtohet bazueshmëria e rastit, Paneli duhet të vendosë nëse do ta pranojë 

rastin, duke marrë parasysh kriteret e pranueshmërisë të përcaktuara në nenet 1, 2 dhe 3 

të Rregullores së UNMIK-ut nr. 2006/12 për themelimin e Panelit Këshillëdhënës për të 

Drejtat e Njeriut. 

 

8. Sipas nenit 1.2 të Rregullores së UNMIK-ut nr. 2006/12, Paneli ka juridiksion për 

ankesat që kanë të bëjnë me shkeljet e pohuara të të drejtave të njeriut të kryera nga 

UNMIK-u. Për më tepër, sipas nenit 2 të Rregullores, Paneli ka juridiksion për  “ankesat 

lidhur me shkeljet e pohuara të të drejtave të njeriut që ishin kryer jo më herët se 23 prill 

2005 ose që burojnë nga faktet që janë paraqitur para kësaj date kur këto fakte tregojnë 

shkelje të vazhdueshme të të drejtave të njeriut.” 

 

9.  Paneli konsideron se dëmtimi apo shkatërrimi i pasurisë janë akte të çastit, të cilat nuk 

tregojnë shkelje të vazhdueshme (shih Paneli Këshillëdhënës për të Drejtat e Njeriut, 

Lajović, nr. 09/08, vendim i 16 korrikut 2008, § 7). 

 

10. Paneli thekson se incidentet e raportuara të përfshira në listën e siguruar nga Policia e 

UNMIK-ut më 17 dhjetor 2002 të paraqitura nga ankuesi, kanë ndodhur gjatë periudhës 

2000-2002.  

 

11. Rrjedh se kjo pjesë e ankesës është jashtë juridiksionit kohor të Panelit ratione temporis.  

12. Ankuesja nuk ka ofruar dëshmi për incidentet që kanë mundur të ndodhin pas 23 prillit 

2005, përveç të një raporti nga Policia e Kosovës, të datës 7 dhjetor 2009, për dëmet e 

shkaktuara një muri mbrojtës në shtëpinë e ankueses. 

 

13. Mirëpo, më 9 dhjetor 2008, përgjegjësia e UNMIK-ut lidhur me policinë dhe drejtësinë 

në  Kosovë përfundoi me marrjen e kontrollit të plotë operacional në fushën e sundimit të 

së drejtës nga Misioni i Bashkimit Evropian për Sundimin e Ligjit në Kosovë (EULEX).  

 

14. Prandaj, në momentin kur incidenti ku përfshihej muri mbrojtës i shtëpisë së ankueses u 

raportua në Policinë e Kosovës, në dhjetor 2009, UNMIK-u më nuk ushtronte autoritet 

ekzekutiv mbi Policinë e Kosovës.  

 

15. Për këtë arsye, Paneli konsideron se kjo pjesë e ankesës është jashtë juridiksionit ratione 

personae të Panelit.  

 

 

 

PËR KËTO ARSYE, 

 

Paneli unanimisht, 

  

 

SHPALL ANKESËN TË PAPRANUESHME.  

 

 

 

 

 

 

 

  Anila PREMTI                          Marek NOWICKI 

  Ushtruese detyre e zyrtares ekzekutive       Kryetar  


